
Barna- og unglingaráð KFÍ (BUR) veturinn 2015-2016 var skipað eftirtöldum einstaklingum: 
Birna Lárusdóttir, formaður, Guðfinna Hreiðarsdóttir, gjaldkeri, Heiðrún Tryggvadóttir, ritari, 
Guðný Alda Gísladóttir, Árni Heiðar Ívarsson og Arna Sæmundsdóttir. Síðla vetrar bættust 
nýir foreldrar í hópinn; Sveinn Rúnar Júlíusson, Dagný Finnbjörnsdóttir, Benedikt Sigurðsson 
og Elísabet Margrét Jónasdóttir. Munu þau starfa í ráðinu næsta vetur, ásamt þeim sem fyrir 
voru, að fengnu umboði nýrrar stjórnar sem kjörin verður á aðalfundi 12. maí. 
  
Skýrsla þessi nær yfir tímabilið september 2015 til maí 2016. Í skýrslunni er ýmist talað um 
KFÍ eða KKD Vestra þar sem KFÍ er í þann mun að renna inn í hið nýja fjölgreinafélag Vestra 
sem stofnað var í vetur. Leikið hefur verið undir merkjum KFÍ í vetur en þetta er síðasta 
skýrslan um yngri flokka starfið sem tekin verður saman í nafni KFÍ. 
 
Flokkastarfið 
Ekki var ráðinn yfirþjálfari yngri flokka fyrir starfsárið og sáu fulltrúar BUR um flest þau 
verkefni sem að öllu jöfnu eiga að heyra undir yfirþjálfara. Ráðnir voru þjálfarar fyrir alla 
flokka strax í haust og tókst í öllum tilfellum afar vel.  
 
Undanfarin ár hefur BUR lagt mikla áherslu á mikilvægi þessi að ráðinn yrði yfirþjálfari yngri 
flokka til að tryggja meiri stöðugleika í þjálfun, fagmennsku og samfellu milli einstakra flokka. 
Sá áfangi náðist loks í byrjun apríl 2016 þegar skrifað var undir samning við Yngva Pál 
Gunnlaugsson, sem ráðinn hefur verið yfirþjálfari KKD Vestra. Mun hann þjálfa meistaraflokk 
karla ásamt því að stýra starfi yngri flokka deildarinnar.  
 
Æft var í 11 yngri flokkum í vetur: 

Krílakarfa stúlkur (4-5 ára) 
Krílakarfa drengir (4-5 ára 
Krakkakarfa (stúlkur og drengir 1.-2. bekkur)  
Minnibolti yngri stúlkna (3. bekkur) 
Minnibolti yngri drengir (3. bekkur) 
Minnibolti eldri stúlkur (4.-5. bekkur) 
Minnibolti eldri drengir (4.-5. bekkur) 
7. og 8. flokkur stúlkna (sameiginlegar æfingar) 
8. og 10. flokkur drengja (að miklu leyti sameiginlegar æfingar) 



Fjórir flokkar tóku þátt í Íslandsmótum í vetur; 7. flokkur stúlkna, 8. flokkur stúlkna, 8. flokkur 
drengja og 10. flokkur drengja. Nýtt fyrirkomulag hefur verið tekið upp á vegum KKÍ í 
tengslum við Íslandsmót minnibolta 11 ára (6. bekkur). Haldin eru fimm stór mót fyrir hvort 
kyn yfir veturinn og geta lið mætt á eins mörg mót og þau vilja, en að lágmarki þrjú mót til að 
teljast með í Íslandsmóti. Allir riðlar keppa á sama stað. Fjórir eru í hverju liði sem gefur 
aukna möguleika á að senda fleiri lið til keppni. KFÍ tók ekki þátt í þessari mótaröð í vetur þar 
sem fá börn í 6. bekk æfa með félaginu en við höfum hug á að halda a.m.k. eitt stúlknamót 
næsta vetur. Mótsgjöld renna til mótshaldara. 
 
Í yngstu aldurshópunum var áhersla lögð á tvö mót í minniboltanum. Fyrra mótið var 
Sambíómót Fjölnis um mánaðamótin október/nóvember og hið seinna Nettómótið í 
Reykjanesbæ í byrjun mars. Auk þess fór dágóður hópur úr minnibolta á Póstmót Breiðabliks 
í janúar. 
 
Stúlkur í meirihluta iðkenda 
Fyrir tveimur árum var það sérstakt markmið BUR að taka fast á málefnum stúlknaboltans og 
hefur tekist vel að fylgja því eftir. Meirihluti iðkenda deildarinnar í dag eru stúlkur. Öflugur 
hópur stúlkna er nú í minnibolta eldri og stór hópur stúlkna er úr 7.-9. bekk. Næsta verkefni 
er að fjölga enn frekar í drengjahópunum og viðhalda um leið góðum árangri í 
stúlknahópunum. Í kringum 120 börn á aldrinum 4-16 ára æfðu undir merkjum KFÍ í vetur en 
þar eru ótalin börn í Íþróttaskóla Árna Heiðars. Fámennt er í elstu aldurshópum yngri 
flokkanna og næsta vetur stefnir í að elsti aldurshópurinn verði 10. flokkur drengja líkt og í 
vetur. 
 
KKD Vestri og Íþróttaskóli HSV 
Líkt og fyrri ár hefur KFÍ tekið þátt í starfsemi Íþróttaskóla HSV, m.a. með því að útvega 
þjálfara fyrir eldri börn skólans þegar körfubolti er þar á dagskrá. Brýnt er að KKD Vestri meti 
starfsemi og árangur Íþróttaskólans með tilliti til þess takmarkaða tíma sem körfuboltinn fær 
í skólanum. Grunnhugmyndafræði skólans er jákvæð og félagið hefur til þess stutt starfsemi 
hans en skólinn þarf að vera í stöðugri endurskoðun. Gæta þarf þess að hagsmunir KKD 
Vestra séu tryggðir þannig að eðlileg nýliðun geti átt sér stað hjá félaginu. 
 
Aðstaða yngri flokkanna 
Langflestar æfingar yngri flokkanna fóru fram á Torfnesi en einnig var æft á Austurvegi og í 
Bolungarvík þar sem deildinni er ávallt vel tekið. Bolungarvíkurkaupstaður fær sérstakar 
þakkir fyrir samstarfið. Síðla vetrar var bætt við einni æfingu í viku á Suðureyri þar sem 
óvenjumargir iðkendur frá Súgandafirði gengu til liðs við deildina í vetur. Tókust þær æfingar 
í alla staði vel og verður leitað leiða til að halda þeim áfram næsta vetur. 
 
Rétt er að nefna Íþróttaskóla KFÍ á Torfnesi á laugardögum, undir stjórn Árna Heiðars 
Ívarssonar íþróttakennara. Skólinn er ætlaður börnum á leikskólaaldri. Þó svo að skólinn 
heyri ekki beint undir BUR þá hefur hann ávallt starfað í nafni KFÍ og kunnum við Árna 
Heiðari bestu þakkir fyrir samstarfið. 
 
Búningar 
Ráðist var í kaup á nýjum keppnisbúningum í haust, allt frá Krílakörfu og upp í meistaraflokk 
og voru þeir keyptir af Henson. Beðið hafði verið eftir því að nýtt útlit Vestra lægi fyrir en því 



ferli seinkaði og því var ákveðið að láta hanna nýja búninga (einlitir bláir) undir merkjum KFÍ. 
Gefið var út til foreldra að búningarnir myndu nýtast í tvö ár í yngri flokkunum óháð nýjum 
Vestrabúningum. Þegar þetta er tekið saman er enn ekki búið að ákveða merki og búninga 
fyrir hið nýja félag en það verður gert á allra næstu vikum. 
 
Uppákomur í vetur 
Vetrarstarfið hófst með Körfuboltadeginum sem fram fór laugardaginn 5. september. Þar 
var starfsemi yngri flokkanna og æfingataflan kynnt og brugðið á leik með leikmönnum 
meistaraflokks karla. Körfuboltadagurinn í upphafi vetrar er einn besti vettvangurinn til að 
bjóða mögulega nýja iðkendur velkomna og kynna þá fyrir starfi félagsins. Í lok september 
fengu yngri flokkarnir tækifæri til að kynna starfsemi sína í Bolungarvík í tengslum við hátíð 
Heilsubæjarins. Síðla í október fór fram Boltaskólamót KFÍ, ætlað krökkum í 1.-4. bekk en 
það var haldið í lok fyrsta körfuboltatímabils vetrarins í íþróttaskóla HSV. Um 70 börn mættu 
til leiks og hafa sjaldan jafnmargir mætt á viðburð af þessu tagi á vegum félagsins. Mjög vel 
heppnaður viðburður í alla staði. Jólakarfan á aðfangadag var svo á sínum stað og tókst vel 
að vanda. Lítið var um viðburði innan félags fram að páskum en þá var hið árlega 
Páskaeggjamót KFÍ og Nóa/Síríus haldið á skírdag og hafa þátttakendur aldrei verið fleiri. Í 
apríl var á ný haldið velheppnað mót, svokallað Vinamót, ætlað börnum í íþróttaskóla HSV 
ásamt iðkendum okkar í 3.-5. bekk og var þátttaka mjög góð. Einnig var haldið lítið Vinamót 
fyrir Krílakörfu og Krakkakörfu í lok apríl og var fjölmenni þar. Uppskeruhátíð yngri flokka 
var haldin mánudaginn 2. maí og er hún fjölmennasta lokahátíð í manna minnum en 100 
börn mættu til að taka á móti viðurkenningum frá þjálfurum. Með uppskeruhátíðinni laug 
æfingum yngstu flokkanna þennan veturinn en elstu krakkarnir æfa fram að 
Körfuboltabúðum KFÍ. Þær fara fram 31. maí - 5. júní undir stjórn Finns Freys Stefánssonar, 
þjálfara meistaraflokks KR. Undirbúningur er kominn vel á veg og búðirnar þegar orðnar 
fullar. Ætla má að 40% aukning sé á skráningum frá því fyrir ári. Þrír fulltrúar úr BUR eiga sæti 
í framkvæmdastjórn búðanna. Sumaræfingar eru fyrirhugaðar fyrir iðkendur í 5. bekk og 
eldri og verið er að skoða möguleikann á tveimur vikulöngum sumarnámskeiðum fyrir börn 
fædd 2007-2011. 
 
Kynning á körfunni 
Þjálfarar yngri flokka hafa í vetur heimsótt leikfimistíma barna í flestum árgöngum 
Grunnskólans á Ísafirði til að kynna körfuboltaíþróttina. Einnig var farið í heimsóknir í 
Grunnskólann í Bolungarvík.  
 
Félagið átti í haust gott samstarf við KKÍ um birtingu heilsíðuauglýsingar í Bæjarins Besta og 
gerð veggspjalds með æfingatöflu félagsins sem hengt var upp í öllum íþróttahúsum á 
svæðinu. Fékk félagið einnig veglega umfjöllun í Bæjarins besta í kringum auglýsinguna og í 
tilefni af 50 ára afmælinu á síðasta ári. Er vonandi að KKÍ stuðli áfram að slíku kynningarstarfi 
með félögunum. 
 
Þjálfarahópurinn 
Óhætt er að segja að valinn einstaklingur hafi verið í hverju þjálfararúmi í vetur og hefur 
sjaldan ef nokkru sinni tekist að manna hópana jafn vel. Eiga þjálfararnir miklar þakkir skilið 
fyrir fagmennsku, alúð og eftirfylgni í þjálfarastörfum sínum. Aðeins er ein kona í þessum 
góða hópi sjö þjálfara og væri vissulega æskilegt að jafna þau hlutföll aðeins. Einnig er brýnt 
að tryggja að hópur afleysingaþjálfara sé til taks þegar sú staða kemur upp að þjálfarar eru í 



burtu. Slíkt er sérlega mikilvægt þegar meistaraflokksmenn eru uppistaðan í þjálfarahópnum. 
Gunnlaugur Gunnlaugsson Jr. var fenginn í sérstök verkefni fyrir BUR í vetur og sá hann um 
ýmis kynningarmál og utanumhald. 
 
Foreldrasamskipti 
Öll foreldrasamskipti yngri flokka KFÍ fara fram í einstökum lokuðum facebook hópum auk 
þess sem við erum með opna síðu undir heitinu KFÍ yngri flokkar. Allt fréttatengt efni fer þar 
inn ásamt því að heimasíða KFÍ er vel nýtt. Tölvupóstsamskipti eru því sem næst aflögð og 
telur BUR þetta fyrirkomulag ganga vel upp enda er langflestir foreldrar á facebook. Miðað 
er við að iðkendur í 8. flokki og eldri séu einnig inni á síðunum. 
 
Samstarf við Héraðssamband Strandamanna 
Í haust var ákveðið að láta reyna á samstarf við Héraðssamband Strandamanna um að fjórir 
drengir úr þeirra röðum myndu spila með 8. og 10. flokki drengja í vetur. Samstarfið hefur 
gengið með ágætum þótt aðeins hafi kvarnast úr hópnum. Sameiginlegar æfingar hafa verið 
haldnar með reglulegu millibili bæði á Ísafirði og á Hólmavík Það er von BUR að takast megi 
að halda þessu samstarfi áfram en góðir styrkir hafa fengist til verkefnisins. Einnig var látið 
reyna á hvort drengir úr íþróttafélaginu Kormáki á Hvammstanga vildu spila með félaginu en 
þær fyrirætlanir runnu út í sandinn. 
 
Hvert skal stefna? 
Eins og fram hefur komið hefur Yngvi Páll Gunnlaugsson verið ráðinn yfirþjálfari KKD Vestra 
og tekur hann formlega til starfa 1. ágúst. Þar með er langþráðu takmarki BUR náð um að 
koma á meiri festu í starfið og auka um leið alla fagmennsku í kringum yngri flokkana. Það er 
trú okkar að með því skapist sú umgjörð sem þarf að vera til að laða að sem flesta iðkendur. 
 
Samhliða fjölgun iðkenda er mikilvægt að huga að þjálfunarþættinum. Félagið þarf á mörgum 
öflugum þjálfurum að halda til að standa undir fleiri flokkum. Liður í því er að hvetja eldri 
iðkendur til að sækja þjálfaranámskeið sem í boði eru á vegum ÍSÍ og KKÍ. Ljúki þjálfari 
námskeiði greiðir BUR námskeiðsgjöldin. Námskeiðin veita einnig einingar í framhaldsskólum 
og eru þannig enn frekari hvatning. Nokkrir ungir þjálfarar hafa þegar nýtt sér þetta. Einnig er 
mikilvægt að styðja við bakið á þeim sem vilja sækja dómaranámskeið sem í boði eru á 
vegum KKÍ. Því til viðbótar er mikilvægt að hvetja elstu iðkendur okkar til að koma að þjálfun 
sem aðstoðarþjálfarar jafnvel þótt þeir hafi ekki öðlast aldur til að stýra eigin æfingum. 
Þannig læra þeir mest og koma betur undirbúnir inn í þjálfarastarfið þegar réttum aldri er 
náð. 
 
Fjáröflun 
Fjáröflun BUR hefur verið með hefðbundnu sniði í vetur. Stór þáttur í því er að reka og 
manna sjoppuna á Torfnesi á heimaleikjum meistaraflokks og á ýmsum uppákomum á okkar 
vegum í húsinu, s.s. þegar umferðir í Íslandsmóti fást hingað heim. Hagnaður af 
sjoppurekstrinum hefur runnið beint í ferðasjóð iðkenda vegna ferða á Íslandsmót og 
minniboltamót og hefur okkur tekist að greiða ferðir nokkuð vel niður.  
 
Sú nýbreytni var tekin upp í haust að selja grænmeti til fjáröflunar (kartöflur, gulrætur og 
rófur). Tókst það vel og er stefnt að svipuðu í haust. Farið var í tvær kaffipakkasölur og líkt 
og fyrri ár voru seld batterí í reykskynjara fyrir jólin. Þá hefur BUR ásamt aðalstjórn og 



meistaraflokki mannað veitingasölutjaldið á „Aldrei fór ég suður“ hátíðinni í mörg ár auk 
þess sem ráðið hefur nú í fjórgang staðið fyrir rekstri kaffihúss og kökubasars á skírdag í 
tengslum við Páskaeggjamót KFÍ. Einnig má nefna að Körfuboltabúðirnar eru ein stærsta 
fjáröflun KFÍ sem ráðist er í á hverju ári. BUR kom einnig að hefðbundinni fjáröflun félagsins í 
tengslum við hátíðahöld Ísafjarðarbæjar á 17. júní en það er verkefnastyrkur til félagsins. 
 
Þá eru ótalin fjölmörg fyrirtæki sem styrkja starfsemi yngri flokkanna með ýmsum hætti og 
eru framlög þeirra ómetanleg. Sérstaklega má nefna fyrirtæki á borð við Örnu, Samkaup, 
Bakarann, Gamla Bakaríið, Heildsölu Hafsteins, Pólinn, Orkubú Vestfjarða og Te og Kaffi. 
  
Æfingagjöldin eru innheimt mánaðarlega af iðkendum í 5. bekk og eldri og renna þau til 
reksturs flokkanna, sér í lagi greiðslu þjálfaralauna. Gjöldin duga þó ekki fyrir þjálfaralaunum. 
Félagið verður af umtalsverðum tekjum með því að innheimta ekki æfingagjöld í yngstu 
aldurshópunum en benda verður á að í samkomulagi HSV og félaganna var ákveðið að 
heimila æfingar fyrir íþróttaskólaaldurinn án þess þó að innheimt yrðu æfingagjöld. Slíkt 
fyrirkomulag gengur ekki til lengdar. BUR mun beita sér fyrir því að einhverjar breytingar 
verði gerðar á því fyrirkomulagi. Krílakarfan hefur frá upphafi verið gjaldfrjáls og það er mat 
stjórnar BUR að svo eigi að vera áfram. 
 
Einstakir flokkar 
 
10. flokkur drengja: 
Þjálfarar: Nebojsa Knezevic og Hákon Ari Halldórsson 
Styrktarþjálfari: Árni Heiðar Ívarsson 
Flokkurinn hóf leik í D-riðli en tókst að vinna sig upp úr honum á síðasta móti vetrarins nú í 
apríl og er því kominn í C-riðil. Flestir drengirnir eru að spila upp fyrir sig ýmist um eitt eða 
tvö ár. Árangur drengjanna var ágætur með hliðsjón af aldursdreifingunni og voru þeir oftast 
næstefstir í D-riðlinum. Ýmislegt var gert til að reyna að fjölga í hópnum í vetur og ber þar 
hæst samstarf við Héraðssamband Strandamanna en fjórir drengir í 7.-9. bekk gengu til liðs 
við félagið í vetur og spiluðu tveir þeirra með 10. flokki.  
 
8. flokkur drengja: 
Þjálfari: Hákon Ari Halldórsson 
Styrktarþjálfari: Árni Heiðar Ívarsson 
Flokkurinn kom nýr inn í Íslandsmót og hóf því leik í D-riðli í haust. Hann vann sig upp um riðil 
á hverju móti og lék til úrslita í A-riðli í lok apríl. Fram að því höfðu drengirnir aðeins tapað 
einum leik. Ekki lentu sigrarnir okkar megin að þessu sinni en afar litlu mátti muna í einum 
leik og gáfu þeir öllum andstæðingum sínum verulega keppni og sýndu að þeir áttu vel heima 
í hópi þeirra bestu. Liðið er einungis skipaður sjö drengjum; fjórum úr 8. bekk og þremur úr 
7. bekk. Árangur liðsins verður því að teljast einstaklega góður og verður spennandi að 
fylgjast með á næsta leiktímabili. 
 
Elstu drengjaflokkarnir tveir hafa að mestu æft saman í vetur undir stjórn Nebojsa og Hákons 
Ara. Árni Heiðar Ívarsson sá um styrktaræfingar einu sinni í viku fyrir báða hópa og kunnum 
við honum bestu þakkir fyrir alla aðstoðina en hann þáði ekki laun fyrir vinnu sína. 
 



8. flokkur stúlkna: 
Þjálfari: Nökkvi Harðarson 
Aðstoðarþjálfari: Hákon Ari Halldórsson 
Í upphafi vetrar leit ekki út fyrir að félagið myndi tefla fram liði í þessum aldurshópi. Fljótlega 
fór hinsvegar að fjölga svo mjög í iðkendahópnum að ákveðið var að láta reyna á lið í keppni 
með aðstoð stúlkna úr 7. flokki. Þær hófu keppni í C-riðli og stóðu sig frábærlega í allan vetur 
en hafa ber í huga að flestar voru þær að stíga sín fyrstu skref í körfubolta. Þær eru enn í C-
riðli þegar þetta er ritað en eiga eitt mót til góða. 
 
7. flokkur stúlkna: 
Þjálfari: Nökkvi Harðarson 
Aðstoðarþjálfari: Hákon Ari Halldórsson 
Uppistaðan í þessum hópi er stór og öflugur stúlknahópur sem hefur æft hjá félaginu í þrjú 
ár. Þær hófu keppni í B-riðli og unnu sig upp í A-riðil strax í haust en höfnuðu í C-riðli eftir 
næstsíðustu umferð. Þær rifu sig upp fyrir lokaumferðina, gerðu sér lítið fyrir og sigruðu alla 
leiki mótsins. Þ efja því leik í B-riðli í haust. Yngstu stúlkurnar í hópnum eru í 6. bekk og tóku 
þær þátt í Póstmóti Breiðabliks í janúar með góðum árangri. 
 
Elstu stúlknahóparnir, sem samanstanda af stúlkum í 6.-9. bekk, hafa æft saman í vetur undir 
stjórn Nökkva og með aðstoð Hákons Ara. Þetta er stærsti æfingahópurinn innan félagsins og 
telur hann vel yfir 20 stúlkur. Sérstaka athygli vekur að í þessum stóra æfingahópi eru stúlkur 
frá Þingeyri, Suðureyri, Bolungarvík, Súðavík og Ísafirði.  
 
Minnibolti eldri drengja: 
Þjálfari: Birgir Örn Birgisson  
Hér er á ferð skemmtilegur hópur öflugra drengja sem sumir eiga þó aðeins erfitt með að 
festa hugann við að mæta reglulega á æfingar. Það mun þó vonandi batna með auknum 
þroska og einbeitingu. Farið var á þrjú minniboltamót í vetur; Sambíómótið, Póstmót 
Breiðabliks og Nettómótið og stóðu strákarnir sig sérlega vel á þeim öllum. Það er mikill 
kraftur í þessum hópi og með góðri þjálfun í bland við mátulega skemmtun eru þessum unga 
hópi allir vegir færir. Einnig eru foreldrar áhugasamir og hafa þegar komið að ýmiskonar 
skipulagningu í tengslum við hópinn. 
  
Minnibolti eldri stúlkna: 
Þjálfari: Stefanía Ásmundsdóttir 
Hér er á ferðinni afar efnilegur hópur og líkt og með jafnaldrana í strákahópnum er hann 
líklegur til afreka ef rétt er staðið að þjálfun og utanumhaldi. Hlutfall nýliða er mjög hátt en 
um 2/3 stúlknanna stigu sín fyrstu skref í körfu í vetur. Þetta er annar stærsti æfingahópur 
félagsins og lætur nærri að flestar stúlkur úr 4. bekk á Ísafirði hafi æft körfu í vetur. Farið var í 
þrjú minniboltamót í vetur; Sambíómótið, Póstmót Breiðabliks og Nettómótið. Skemmst er 
frá því að segja að allar stóðu stúlkurnar sig sérlega vel og náðu miklum framförum. Foreldrar 
eru líka mjög virkir og samstíga í þessum hópi en hlutverk foreldra í því að skapa góða 
umgjörð um æfingahópana verður seint ofmetið. 
 



Minnibolti yngri drengir: 
Þjálfari: Gunnlaugur Gunnlaugsson Jr. 
Í þessum hópi er að finna marga spræka kappa sem stóðu sig afar vel á mótum í vetur, bæði 
á Sambíómóti og á Nettómótinu. Æft er bæði í Bolungarvík og á Ísafirði en fæstir mæta þó á 
báðar æfingarnar og æfa því aðeins einu sinni í viku. Þessi hópur verður á fjórða og síðasta 
ári íþróttaskólans næsta vetur og þarf að huga vel að því hvernig æfingum verður best háttað 
til að áhugasömustu iðkendurnir fái æfingu við hæfi. 
 
Minnibolti yngri stúlkur: 
Þjálfari: Gunnlaugur Gunnlaugsson Jr. 
Hér er að verða til skemmtilegur hópur stúlkna og tóku þær bæði þátt í Sambíómóti og 
Nettómóti með virkilega góðum árangri. Þær æfa þó flestar aðeins einu sinni í viku þótt í 
boði séu tvær æfingar, önnur á Ísafirði og hin í Bolungarvík. Hér á það sama við og með 
drengina – huga þarf vel að því hvernig æfingar hópsins verða skipulagðar næsta vetur með 
hliðsjón af samkomulaginu við íþróttaskóla HSV. Brýnt er að mæta áhugasömustu 
einstaklingunum með nægum æfingum. 
 
Krakkakarfan: 
Þjálfari: Helgi Hrafn Ólafsson 
Krakkakarfan samanstendur af börnum í 1.-2. bekk, bæði strákum og stelpum. Nokkrir 
krakkar úr þessum hópi tóku þátt í Sambíómótinu og Nettómótinu og var einstaklega gaman 
að sjá framfarirnar og baráttuþrekið hjá okkar fólki. Í þessum hópi eru nokkrir eldheitir 
körfuboltakrakkar sem eiga framtíðina fyrir sér ef þeir halda áfram á sömu braut. 
 
Krílakarfan: 
Þjálfari: Helgi Hrafn Ólafsson 
Góð þátttaka var framan af í vetur en eitthvað dalaði mætingin þegar leið á veturinn. 
Ákveðið var að prófa að kynjaskipta æfingunum en væntanlega hefur nýr æfingatími á 
laugardögum fyrir stelpuhópinn hentað illa því verulega dró úr mætingu. Skoða þarf að 
sameina hópana aftur í haust. Áhuginn í hópnum er hinsvegar mikill og þjálfarinn hefur náð 
vel til þeirra. Úr þessum hópi fór eitt stórskemmtilegt lið á Nettómótið þótt í raun sé ekki 
gert ráð fyrir þessum aldri þar.  
 
Ljóst er að í Krílakörfunni liggja tækifæri í uppbyggingarstarfi félagsins og þar getur áhuginn á 
körfu kviknað fyrir alvöru. Engin æfingagjöld eru innheimt í þessum hópi enda er litið svo á 
þarna sé um kynningarstarf að ræða sem skili sér í fleiri iðkendum KFÍ í framtíðinni. 
 
Lokaorð 
Þegar sambærileg skýrsla var sett á blað fyrir nákvæmlega ári síðan stefndi í að nýtt 
íþróttafélag yrði orðið að veruleika fyrir haustið. Það varð ekki og við bárum merki KFÍ í einn 
vetur enn og lukum þannig fimmtíu ára sögu félagsins. Nú er hinsvegar komið að því að 
kveðja KFÍ og heilsa hinu nýja félagi Vestra. Þessi orð voru rituð af sama tilefni í fyrra: „Það 
fylgir því óneitanlega tregablandin tilfinning að hugsa sér að enginn muni spila undir 
merkjum KFÍ að hausti. En því fylgir að sama skapi mikil tilhlökkun ef okkur tekst að koma 
nýju félagi á laggirnar, félagi sem mun án alls vafa standa sterkari fótum en fyrirrennarar 
þess.“ 
 



Að endingu færum við öllum iðkendum, þjálfurum, foreldrum og styrktaraðilum okkar bestu 
þakkir fyrir farsæla samvinnu á starfsárinu sem nú er að ljúka. 
 
 

Ísafirði, 18. apríl 2016 
 

Fyrir hönd stjórnar barna- og unglingaráðs KFÍ, 
Birna Lárusdóttir, formaður 


